
Жууукъ заманда Нальчикде  «Телеме-
ханика» завод  Владимир областьха  бла  
Бурятия Республикагъа электрокючню 
аз къоратхан жангы чыракъла чыгъарып 
башларыкъды.  

- Кёп болмай къоруулау-промышленный 
комплексни санына кирген  „Телемеханика“ 
предприятие  бла  „Миллет экономикагъа 
инвестиция этиу» фонд 2023 жылгъа дери  
АСО ТМ-80 - чыракъла бла  сагъынылгъан 
регионланы жалчытырыгъыны юсюнден    
келишим этгендиле. Биринчи кезиуде 300 
миллион сом багъасы  продукция чыгъа-
рыллыкъды,- деп билдиргенди КъМР-ни 
промышленность, энергетика эмда сатыу-
алыу министрини орунбасары   Эльдар 
Кяров.

Ол айтханнга кёре, АСО ТМ-80 система-
ла   кюнню кючюн хайырланнган, автоном 
халда  кече жарытхан акъыллы устройство-
ладыла. 

Эсге сала айтсакъ, «Телемеханика» 1960 
жылда   Нальчикни  телемеханика  аппа-
ратура чыгъаргъан заводуну мурдорунда 
къуралгъанды. Бюгюнлюкде ол телеме-
ханикада, жолда, транспортда эм башха 
затлада хайырланылгъан  энчи техника 
чыгъарады.   

МАГОМЕТЛАНЫ Сулейман.

 Озгъан айны ичинде «Заманны» тиражы 
белгилерча ёсгенди.  Бюгюнлюкде газетни 1217 
окъуучу алады.  Малкъар тилде чыкъгъан жангыз 
изданиябызгъа жазылгъанлагъа, ол ишге уллу 
кёллю болмай себелик этгенлеге да  жюрек ыра-
зылыгъыбызны билдирирге сюебиз. Мындан ары 
да окъуучуларыбызны саны кёбейе барлыгъына 
ышанабыз.

Энтта да бир жангылыкъ - «Заманны» басмада 
чыкъгъан хар номери тюрсюнлю боллукъду, ол 

магъаналы оноуну учредительлерибиз этген-
диле, сау болсунла. Оноу шёндюгю заманны 
излемлерине келишеди. Окъуучуларыбыз ол 
тюрлениулени жаратырла деп турабыз.  

Белгилерчады, къысха кезиуню ичинде «За-
манны» Инстаграмда шуёхларыны саны 2100  
атлагъанын, ол иги кёрюмдюдю. Ол шартла  биз-
ни ишге кёллендиредиле.  Интернетде басмалана 
тургъан материаллагъа сейир кюнден кюннге ёсе 
баргъаны барбызны да къууандырады.   

Эс бурурча болумла 
уа кёпдюле…

Миллет энчиликлени озгъан ёмюр 
жеринден тепдирген эсе, бу бара тур-
гъан а жокъ этерге кюрешеди. Аны 
алайлыгъына мингле бла юлгюле 
келтирирге боллукъду. Алай бюгюн 
газет окъуучуларыбыз бир бек керек 
затха эс бурурларын сюеме – жаш 
юйюрлени, сынаулары болгъанланы 
окъуна чачылыуларына. 

Харбызны татлысын
къалай сайлайыкъ?

Бек иги харбыз-
ны къалай сай-
ларгъа боллукъ-
ду? Аны юсюнден 
«Магнит» тюкенни 
ишчиси Ахкё-
бекланы Лейла 
айтады.

Сагъышла                      3 бет Юйретиу                                   4 бетОюм                                     2 бет

Бюгюн бизни къонагъыбыз КъМР-ни  
Гуманитар тинтиуле бардыргъан инсти-
тутуну къарачай-малкъар тил секторуну 
таматасы, филология илмуланы доктору,  
КъМР-ни илмусуну сыйлы къуллукъчусу 
Мусукланы Абдул-Керимни жашы Борис-
ди. Биз андан тил бла байламлы чыгъа 
тургъан бир ненча соруугъа жууапла 
беририн излегенбиз. Бу жаны бла жарсыу 
бюгюнлюкде уллу болгъаны ючюн  ушагъ-
ыбыз да окъугъан адамны энтта бир кере 
сагъышландырыр деп ышанабыз.  

- Борис, ушагъыбызны аллында «шёндюгю 

тил», «литература тил» дегенча терминоло-
гияланы эшите турабыз. Аланы араларында 
башхалыкъла бармыдыла?

- Мен школда окъугъан заманымда китапла-
рым сакъланып турадыла. Аланы тышларында 
ол заманда барында да «Малкъар тил» деп жа-
зылгъанды. Литература тил бла бусагъатдагъы 
малкъар тил бирдиле, аланы атларына къалай 
айтса да. Алай бир белгилеригим бусагъат-
дагъы литература тилден эсе «ц» диалектибиз 
буруннгулу болгъаны уа белгили шартды.

«ХАР БИРИБИЗ ЭНЧИ, САУЛАЙ МИЛЛЕТ ДА ТИЛИБИЗНИ
 БАЙРАГЪЫН САКЪЛАРГЪА БОРЧЛУБУЗ»

«Къоркъуусузлу эмда тап автомашина 
жолла» деген миллет проектни чеклерин-
де республикада аслам иш тамамлана 
барады. Ол санда бу кюнледе Чегем рай-
онда талай орамланы жарытыу жаны бла 
мадар этиле турады. Районну жер-жерли 
администрациясындан билдиргенлерине 
кёре, Биринчи эмда Экинчи Чегемде, сора 
дагъыда Яникойда иш барады. Бу проек-
тге орамланы битеу да онбир километри 
киреди. 

Специалистле шёндю чыпынланы эмда 
трансформатор подстанцияланы мурдор-
ларын хазырлау бла кюреше турадыла. 
Кёпге созмай ток ызланы созарыкъдыла 
эмда чыракъланы орнатырыкъдыла. 
Ишлени барын да бу айны ахырына дери 
тамам этерге таукелдиле.

УЛБАШЛАНЫ Мурат 
хазырлагъанды.

КъМР-ни Парламентини спикери 
Татьяна Егорованы башчылыгъында 
президиумну жай сессияда ахыр-
гъы жыйылыуу болгъанды. Анда 
«комитетни сагъатыны» чеклерин-
де  КъМР-ни Айырыу комиссиясыны 
башчысы Вячеслав Гешев РФ-ни 
Федерал Жыйылыууну Къырал 
Думасына эмда республикада жер-
жерли самоуправленияны келечиле 
органларына депутатланы айыры-
угъа хазырланыу къалай баргъаны-
ны юсюнден билдиргенди.

Къол кётюрюу быйыл 19 сентябрьде 
боллукъду. РФ-ни Ара айырыу комисси-
ясыны бегимине тийишлиликде сайлау 
юч кюн  барлыкъды: 17-19 сентябрьде. 

КъМР-де 13 жер-жерли эмда 355 
участка айырыу комиссияла ишлейдиле. 
Алада протоколланы терк тинтир мурат 
бла «Айырыула» система ишлерикди. 65 
участка  бюллетеньлени электрон амал 
бла санагъан комплексле бла жалчыты-
лыныпдыла.  

Ахыры 2-чи бетдеди.

Ахыры 3-чю бетдеди.

ПАРЛАМЕНТ

Къол кётюрюуню ачыкъ, законланы 
чеклеринде бардырыргъа алланып

ТапландырыуТаТаапланддндыдырыуууыу

Орамла жарыгъыракъ 
боллукъдула

Промышленность Проромышлелененностосстьстть ть

Нальчикде этилген чыракъла 
токну аз къоратадыла  

Газетни тиражы, Инстаграмда къарагъанланы саны да ёсгенди 

Токиода Олимпиаданы онунчу кюнюнде эришиуле май-
далланы 26 комплекти ючюн баргъандыла. Бу кюрешде 
россейли спортчула жангызда эки саугъа жерге тийишли 
болгъандыла – алай аз майдал бла ала иги кесек заманны 
къалмагъан эдиле. 

Насыпха, майдалланы бири алтын болгъанды. Грек-
рим тутушууда гёжеф Муса Евлоев биринчи жери бла 
командабызны сакълагъанды. Тутушуудан Абдулрашид 
Садулаевге танк деп атагъандыла, алай Муса да ол атха 
тийишлилигин кёргюзтгенди. Финалгъа Евлоев артыкъ 
уллу къыйын салмагъанлай чыкъгъанды, мында уа анга 

къажау Лондонда Олимпиаданы доммакъ призёру, ду-
нияны юч кере чемпиону Артур Алексалян сюелгенди. 
Эки гёжеф да ахыр тюбешиулерине дери саулукъларына 
чып тюшюргендиле, алай анга къарамай, «алтын» ючюн 
къарыуларын аямай сермешгендиле. 

Биринчи периодну бизни спортчу айырмалы бошагъан-
ды, бютюнда партерде кючлю тутушханды. Экинчисинде 
Алексалянны жерге аудуралгъанды, сора Артургъа бузукъ-
лукъ этгени ючюн сары карточка окъуна кёргюзтюлгенди. 
Евлоевни хайырындан Россей таблицада артха, бешинчи 
тизгиннге, къайтханды. 

Геуюрге кюн финалгъа волейболчула бла ватерполист-
кала чыкъгъандыла, ол таблицада кётюрюлюрюбюзге 
ышаныу бергенди. Опорада секириуде Денис Аблязин 
экинчи жерни алгъаны даулашла чыгъаргъан эсе да, гим-
настланы эришиулерини ахыр кюнюнде Никита Нагорный 
перекладинада «доммакъны» къытханы халны бир кесек 
женгиллендиргенди. 

Майдалланы санына къошулгъанды

Ахыры 2-чи бетдеди.

КъМР-ни Башчысы Казбек 
Коков тюзюнлей эфирде респу-
бликаны инсанларыны соруула-
рына жууапла бергенди. Эки бла 
жарым сагъатны ичинде ол 80 
соруугъа жууаплагъанды. Алай 
бу ачыкъ тюбешиуге хазырланыу 
эки ыйыкъ алгъа башланнганды.  
Бу кезиуде уа битеу да бирге ре-
спубликаны оноучусуна минг бла 
жарымдан аслам тилек, тарыгъыу 
эм предложение берилгенди. 

Быллай халда тюбешиу би-
ринчи кере къуралгъанын бел-
гилерчады. «Бу амал инсанланы 
жарсыуларын терен билирге 
онг берликди. Тюзюнлей эфир-
лени мындан ары терк-терк 
бардырлыкъбыз»,-дегенди Каз-
бек Коков, аны башлай.

ПАНДЕМИЯ, ВАКЦИНАЦИЯ
Биринчи соруу а коронавирус бла 

байламлы болгъанды. Республиканы 
оноучусу халкъны саулугъун, инсанла-
ны жашауларын  сакълау баш магъ-
аналы борч болгъанын чертгенди. 
«Аурууну шёндюгю тюрлюсю бютюн-
да къыйынды. Аны ючюн тёртюнчю 
госпитальны ачаргъа тюшгенди. 
Реанимация бёлюмде уа 81 адам 
бардыла. Вирусну къыйынлыгъындан 
ёлгенлени саны да кёпдю»,-дегенди 
ол эмда саусузланы багъыу жаны бла 
битеу тийишли мадарла этилгенлерин 
белгилегенди. 

Республиканы 130 минг инсаны 
вакцинаны этдиргендиле.  Алай бу 
тарихле азлыкъ этедиле – халкъны 32 
проценти. «Бизни тергеулеге кёре, 397 

минг адамгъа салыныргъа керекди 
дарман. Шёндю вакцина барды. Ол 
жаны бла чырмаула жокъдула»,-деп  
къошханды ол.

ЭТНО-ЭЛ КЪУРАЛЛЫКЪДЫ
Къол усталаны къаууму,  Нальчик-

де солуу паркда алагъа жер бёлюп, 
чыгъармаларын сатарча, усталыкъ-
ларын кёргюзтюрча мадарла къура-
лырларын тилегендиле. Казбек Коков 
Нальчикни айнытыуну планына «Этно-

эл» проект кийирилгенин эсгертгенди.  
Аны келир жыл ишлеп башларгъа 
белгиленеди. 

Аш-суугъа багъала ёсюп баргъан-
ларыны юсюнден соруугъа жууаплай, 
фермерлеге жангы сатыу-алыу жерле 
къураллыкъларын  да билдиргенди. 
Алай бла уа     ёсюуню  тохтатыргъа 
онг боллукъду. «Федерал даражада   
продуктлагъа багъаланы тохтатыу 
жаны бла  мадарла этиледиле. Алай 

ёсюу сезон бла  да байламлыды. 
Тирлик жыйылгъанлай, ала тюше-
рикдиле. Болсада фермерлеге жангы 
сатыу-алыу жерле къураллыкъдыла, 
ярмаркала бардырыллыкъдыла»,-деп 
билдиргенди ол.

«ШИМАЛ» ВОКЗАЛ ХАЗЫРДЫ
Жамауатны «Шимал» эм «Юг» ав-

товокзалланы къурулушлары къачан 
бошаллыгъы да жарсытады. Аланы 
2020 жылда окъуна битдирирге бел-

гилене эди. «Шимал» вокзал хазырды 
дерчады, ол санда документлери да.  
Аны тийресинде жолланы тапланды-
рыргъа къалгъанды. «Юг» вокзалны 
юсюнден айтханда, федерал жол-
ланы иелери бла мекямгъа кирген, 
чыкъгъан жерлени келишдириу бла 
байламлы сёлешиуле барадыла.   
Ыйыкъны ичинде «Шимал» вокзал 
ачыллыкъды, «Юг» бла байламлы   
болжалланы айталлыкъ тюйюлме»,-
дегенди ол.

Казбек Коков адамланы жангы 
вокзаллагъа  зор бла кёчюрюрге сюй-
мегенин, жамауат аланы кереклисин 
кеси ангыларын сакълагъанын да 
айтханды. «Ала экономикагъа магъ-
аналыдыла, адамла  тап болумла 
къуралгъанларын сезселе, ыразы 
боллукъма»,-деп белгилегенди ол.

13 МИЛЛИАРД КЕРЕКДИ
Халкъны суу бла жалчытыу эм магъ-

аналы жумушладан бириди. Казбек 
Коковха республиканы районларын-
дан ол жаны бла кёп соруула кел-
гендиле. Алагъа жууаплай, ол битеу 
жарсыуланы билгенин, жерине барып, 
болумну кеси тинтгенин айтханды. 
Жылны ичинде уа суу быргъыла 
алышыннгандыла, жангы скважинала 
къазылгъандыла. Бу жумушлагъа 710 
миллион сом къоратылгъанды. Алай 
ала да кемчиликни кетермегендиле. 
Болсада халкъны суу бла жалчытыу 
жумушланы  2024 жылны ахырына 
дери тамамларгъа мурат болгъанын 
айтханды.    

КъМР-ни БАШЧЫСЫ

«Тюзюнлей эфирде тюбешиуле республиканы 
инсанларыны жарсыуларын терен билирге онг берликдиле»

Республиканы солуу жерлерин 
игилендириу – магъаналы 
жумушладан бириди

ЫразылыкъЫрараразылыклыкъъкъкъ

gazeta_zaman

КъМР-ни Эл мюлк министерствосундан 
билдиргенлерича, бюгюнлюкде  68,7 минг 
гектарда къылкъылыла   орулгъандыла. Ол 
а  сабанланы  90 процентиди. Аны 435 минг 
гектары  будайгъа эм 18,7 минг гектары уа  
арпагъа жетеди. 

Бусагъатда  мюлклени барысында да 240 
минг тоннагъа жууукъ тирлик жыйылгъан-
ды. Орта эсеп бла алып айтханда,  бир гек-
тардан 34 центнер чыгъады. Ол былтыр бла 
тенглешдиргенде, 102 процентни тутады. 

МАГОМЕТЛАНЫ Сулейман. 

ТирликТиТиТиррлрлик

Къылкъылыланы 
асламысы орулгъанды  

Мадар

Ахыры.
 Аллы 1-чи бетдеди.

Ахыры.  
Аллы 1-чи бетдеди.

Муниципал сагъат

Кёп болмай  Великий Нов-
городда Илмуну эм техноло-
гияланы жылыны чеклерин-
де,  Стратегиялы башлам-
чылыкъланы агентствосуну 
онжыллыгъына жораланып,   
«Архипелаг 2121» деген би-
теуроссей жарыкъландырыу  
проектни экинчи кесеги 
башланнганды. Ол «Среда, 
технологии, рынки» деген 
ат бла бардырылады. Анга 
эм айырмалы проектлери 
бла  командала, технология  
компанияланы келечилери 
эмда илму технология баш-
ламчылыкъланы авторлары 
къатышадыла. Къабарты-
Малкъар къырал универси-
тет да анга  «Точки кипения»  
къауумун жибергенди.

Форумну магъанасы – 
Россейни келир заманыны 
болумун 100 жылгъа бел-

гилеп къурауду, дунияда 
белгили трендлеге кёре 
жангы бизнес-проектле жа-
рашдырыуду  эм  жамауат 
институтлагъа да  тюрлени-
уле кийириудю.   

КъМКъУ-ну ректоруну бо-

лушлукъчусу, Миллет тех-
нология башламчылыкъ-

лагъа себеплик этген эмда 
жамауат ишле жаны бла 
департаментни директору 
Махийланы Танзиля форум-
да сёлешгенди эмда  педа-
гогикагъа жангы технологи-
яланы шёндюгю цифралы 
амалланы болушлукълары 
бла сингдириуню, билим бе-
риуде проектлени хайырла-
ныуну эмда команда болуп 
ишлеуню бек иги юлгюлери 
бла шагъырейлендиргенди.  

-Ол амалла бизни универ-
ситетде да хайырланылады-
ла. Федеральный проектлеге 
бла программалагъа кёре 
бардырылгъан ишлерибиз 
КъМКъУ-да билим бериуню 
юзмей бардырыргъа онг бе-
редиле. Университетни «Точ-
ка кипения» къаууму арт юч 
жылны ичинде тюрлю-тюрлю 
ишледен 780-син бардыр-
гъанды, алагъа 34 680 адам 
къатышханды,-дегенди ол.

МАГОМЕТЛАНЫ 
Сулейман.

Къол кётюрюу бардырыллыкъ мекямланы 
80 процентинде видеокамерала салынырыкъ-
дыла. Аны бла бирге «Мобильный айырыучу» 
технология да сингдирилликди. Алай бла уа 
инсан къыралны къайсы жеринде да къол 
кётюрюрге эркинди, къуру эсепде болгъан 
шахарда, элде угъай.

Къырал Думаны депутатларына 32 полити-
ка партия къатышыргъа эркиндиле, аладан 
14-сюне айырыучуланы къол ызларын жыяр 
кереклиси жокъду. Къабарты-Малкъар, по-
литика партияланы съездлерини эсеплерине 
тийишлиликде юч политика партияны жер-
жерли къауумуна киреди: «Единая Россия», 
«КПРФ» эм «Справедливая Россия».

Республикада 122 жер-жерли айырыу кам-
пания бардырыллыкъды, ол санда 112-си  элле-
де, 7-си шахарлада, 3-сю уа шахар округлада. 
Къол кётюрюуню кезиуюнде ачыкълыкъны 
жалчытыр мурат бла КъМР-ни Жамауат 
палатасы 710 жалынчакъсыз  къараучуну 
сайлагъанды. 

Коронавирусну жайылыуун болдурмаз му-
рат бла сайлаугъа къатышханла барысы да 
ауруудан сакъланыу затла бла жалчытылы-
нырыкъдыла. Бюгюнлюкде уа айырыула бла 
байламлы праволу актланы жарашдырыу эм 
къабыл кёрюу жаны бла жууаплы иш барды-
рылады.  

Айырыу комиссия жамауатны праволу би-
лимин игилендирир мурат бла информация-
ангылатыу ишни къурарыкъды, дагъыда «къы-

зыу ызны» телефон номери да ишлерикди.   
- Республиканы айырыу системасы къол 

кётюрюу законланы чеклеринде бир тюрлю 
бузукъсуз ётерине алланыпды. Айырыу эркин-
ликлери болгъанла барысы да РФ-ни Консти-
туциясы берген баш магъаналы эркинликлери 
бла чырмаусуз хайырланырча битеу мадарла 
этиледиле,-дегенди ол. 

 Ахырында Татьяна Егорова бу жууаплы 
кезиу  жетишимли бардырылырын тежегенди:

- Айырыула бийик даражада ётериклерине 
ишексизме.   Республика хар заманда да ол 
жаны бла айырмалы болгъанды. Жамауат 
да къол кётюрюуде тирилигин кёргюзтеди, ол 
а бу ишни магъаналылыгъына шагъатлыкъ 
этеди.  Сёзсюз, ачыкълыкъ керекди. Биз да 
къолубуздан келгенни этерге, инсанла бла 
ангылатыу ишни бардырыргъа хазырбыз,-
дегенди спикер.   

«Комитетни сагъаты» жууаплы органлагъа 
эсгертиулени къабыл кёрюу бла бошалгъанды. 

***    
Президиумну жыйылыуунда уа республика-

лы законланы проектлерине, Административ 
бузукълукъланы кодексине тюзетиулеге къа-
ралгъанды. «Уучулукъда эмда уучу хазнаны 
сакълауда халланы бир низамгъа келтириуню 
юсюнден» республикалы законну проекти да 
сюзюлгенди. 

 Парламентарийле федерал законланы про-
ектлерине, башха субъектледе коллегаларыны 
башламчылыкъларына да къарагъандыла. 

КъМР-ни Парламентини 
пресс-службасы. 

Къол кётюрюуню ачыкъ, 
законланы чеклеринде 
бардырыргъа алланып

ЖАРЫКЪЛАНДЫРЫУ

Университетни студентлери  
айырмалылыкъларын кёргюзтгендиле 

Спортчу журналистлеге спортчу бу Оюн-
лада кёрюмдюлерине къалай къарагъанын 
да билдиргенди. «Бюгюн мени Олимпиа-
даны ахшы бошагъаным бла алгъышлар-
гъа боллукъду, экикюнлюк жарсыуларым 
бошалдыла. Муратыма жетгенме деп 
айталлыкъма, командалы биринчиликде 
хорлагъанбыз, умутум алтын майдал эди 
да, анга жетгенме, ол мени эм уллу саугъ-
амды», – дегенди ол.

Женгил атлетикада тиширыулада узун-
лукъгъа секириуде, саулугъуна чып тюшюп, 
эришиуден Дарья Клишина чыкъгъанды. 
Аны ызындан, санын ачытып, стартдан 
Сергей Шубенков кетгенди. 

Финалгъа боксчула да ётгендиле, «ал-
тыннга» бир атлам Альберт Батыргазиевге 
къалгъанды, Муслим Гаджимагомедовну 
да биринчи жерге чыгъаргъа онгу барды. 
Доммакъны къытхан Андрей Замковой 
а (69кг.) бу эсебине ыразы болмагъанын 
билдиргенди. «Мен Токиогъа алтын майдал 
ючюн баргъан эдим, алай хар зат да биз 
сакълагъанча болуп бармайды. Мында 
сермешими тренер Геннадий Рыжиков бла 
сюзерге керекди, алай алгъа солургъа, жуу-
укъларымы кёрюрге, бу ачыулу кезиуню ала 
бла бирге ётдюрюрге сюеме. Алай спорт 
карьерамы бусагъатда бошаргъа демейме, 
юч жылдан Парижде Олимпиада боллукъду 
да, ары айырылыргъа кюреширикме», - деп 
белгилегенди ол. 

Волейболчула уа плей-оффда канада-
чыланы озгъандыла, энди жарымфиналда 
эрттеги «жауубуз» бразилиячыла бла тю-

беширикбиз. Суу полода австралиячыла 
кеслерин асыры ёхтем жюрюте эдиле, алай 
россейлиле аланы ол базыныулукъларын 
селейтгендиле, аланы жарымфиналда ду-
нияны эм кючлю командасына саналгъан 
АБШ-ны къаууму бла эришиу сакълайды. 
Квалификацияда бийик белгиле синхро-
нисткаларыбызгъа салыннгандыла. 

Бараз кюн майдалланы 17 комплекти 
ючюн эришгендиле. Россейни олимпиада 
комитети «алтыннга» синхронный жюзюуде 
ышана эди. Светлана Ромашина бла Свет-
лана Колесниченко, эм кёп 195,9079 балл 
алып, программаларыны ариулукълары, 
аны уста эте билгенлерине аз да ишеклик 
туудурмай, биринчи жерге чыкъгъандыла. 
Къытайлыла – экинчиле, украинлиле уа 
ючюнчюле болгъандыла. Алай бла Ромаши-
на Олимпиадаланы алты кере чемпионуду, 
Колесниченкону уа бу экинчи майдалыды. 

Ахшы билдириу эркин тутушуудан да 
келгенди – жарымфиналда Заур Угуев фи-
налгъа ётгенди. Алай тиширыуланы арала-
рында кёрюмдюле артыкъ иги тюйюлдюле, 
Любовь Овчарова ючюнчю жер тюбеши-
уюнде Болгарияда спортчугъа къытдыр-
гъанды. Ачыкъ сууда жюзюуде Анастасия 
Кирпичникова онбешинчи, молотну атыуда 
Валерий Пронкин сегизинчи болуп, майдал 
зачётну игилендириуде къошумчулукъ этал-
магъандыла. 

Олимпиаданы онеки кюнюню ичинде рос-
сейлиле, 14 алтын, 21 кюмюш, 18 доммакъ 
майдал къытып, алтынчы жерде орналгъан-
дыла. Биринчи беш жерде Къытай, АБШ, Япо-
ния, Австралия, Великобритания барадыла. 

КУЛЬЧАЛАНЫ Зульфия.

Майдалланы санына къошулгъанды

Кёп болмай РФ-ни эконо-
миканы айнытыу министри 
Максим Решетниковну Къа-
барты-Малкъаргъа келгени, 
республиканы Башчысы 
Казбек Коков бла тюбе-
шип, «Эльбрус» курортну 
онгларына къарагъаны 
эмда «Нальчик» курортну 
мастер-планы бла шагъы-
рейленнгени, ол тийреле-
де туризмни айнытыууна 
себеплик этеригине сёз да 
жокъду, деп санайды expert-
club.online федерал эксперт 
клубну республикада келе-
чиси Къонакъланы Хасан.

Минги тау эм аны тёгере-
ги эрттеден бери да битеу 
дуниягъа белгили жерди, 
жылны аллындан бери ары 
келген туристлени саны, 
былтыр бла тенглешдир-
генде, 215 процентге ёсгени 
уа белгилерча шартды. Ол 
жерледе адамла солургъа 
эм заманларын зауукълу 
ётдюрюрге аламат онгла 
болгъанлары себепли бый-
ыл къыш турист сезон май 
айны ахырына дери созул-
гъаны да ашхы кёрюмдюле-
ге себеплик этгени баямды. 

Келир юч жылны ичин-

де уа «Эльбрус» курортну 
айнытыууна 8,6 миллиард 
сом бёлюнюрге айтылады. 
Аны бла бирге лыжала бла 
учарча 30 километр трасса 
ачыллыкъды, ол жерледе 
иги кесек къонакъ юй да иш-
ленирикди. Башхача айтхан-
да, битей да отоуланы саны 
беш кереге кёбейирикди. 
Башда сагъынылгъан затла 
жашауда бардырылсала, 
«Эльбрус» курортну онглары 

иги кесекге ёсерикдиле, ол 
жерле тапланырыкъдыла, 
аллай болумла уа турист-
лени келиулерине себеплик 
этерикдиле. 

Сагъынылгъан жумуш-
ланы тамамлауда энчи ин-
весторла да бир жанына 
турмазлыкъларына, ала 
къырал структурала бла 
келишип, Минги тауну тий-
ресин айнытыууна тийишли 
юлюшлерин къошарыкъла-

рына бек ышанама. 
Энтта да бир затны бел-

гилерге тийишли санай-
ма - Къабарты-Малкъарда 
битеу къыралгъа белгили 
ариу жерле кёпдюле, аланы 
тёгереклеринде къонакъ 
юйле ишлеп,  адамла со-
лурча тап онгла  къурап 
тебирегенлерин. Сёз ючюн, 
Черек районда Аушигерни 
жылы суулары, Чирик кёл 
эм аны огъаргъы тийресин-

де хайырланыргъа бериле 
тургъан жангы солуу ком-
плексле, Огъары Малкъар-
ны аламат ариу жерлери, 
бурун заманладан къалгъан 
эм жангыртылына тургъан 
тукъум къалаланы айтыргъа 
боллукъду. 

Зольск районда минерал 
суулары бла кёплеге бел-
гили Джилы -Суу жер эм 
Шэдхурей бла Тамбукан 
кёлле бардыла.

Чегем ауузунда белгили 
чучхурла эм Эл Тюбюнде 
болгъан буруннгулу кеше-
неле  бла Абай къала, битеу 
дуниягъа айтылгъан Къу-
лийланы Къайсынны атына 
жораланып ишленнген эм 
жазылгъан  «Таш китап» эм 
башха сейирлик жерлеге 
къараргъа боллукъду. 

Башда сагъынылгъан 
жерле эм аланы тёгере-
клерин шёндюгю заманны 
излемлерине кёре жараш-
дырып эм тийишлисича 
хайырланып башланса, 
туризмни айныууна ахшы 
себеплик этерине, аны бла 
бирге уа жангы ишчи жер-
ле да ачыллыкъларына сёз 
жокъду.

Республиканы солуу жерлерин игилендириу – 
магъаналы жумушладан бириди

Ахыры.
 Аллы 1-чи бетдеди.

Къабарты-Малкъарны Пра-
вительствосуну юйюнде ре-
спубликаны оноучусу Казбек 
Коковну башчылыгъында 
видеоконференция халда 
тёрели «муниципал сагъат» 
бардырылгъанды. Аны иши-
не КъМР-ни Башчысыны 
Администрациясыны тама-
тасы Мухамед Кодзоков, 

КъМР-ни вице-премьери 
Марат Хубиев, министер-
стволаны бла ведомствола-
ны таматалары, муниципал 
къуралыуланы башчылары 
къатышхандыла. Повесткада 
регионда жамауатха жангы 
коронавирус жукъгъан ауру-
удан (COVID-19) дарман сал-
дырыу, «Къабарты-Малкъар 
Республиканы Башчысы бла 
тюзюнлей линия» програм-
маны эсеплери, КъМР-ни 
социал-экономика айныуу 
болгъандыла.

Вакцинацияны юсюнден 
айта, Казбек Коков коллек-
тив иммунитет къуралырча 

прививка салдыргъан пункт-
ланы сети къуралгъанын, 15 
медицина учрежденияны 
мурдорларында дарман са-
лыу 82 пункт ачылгъанын, 
андан сора да, ол жаны бла 
мобил пунктла ишлегенлерин 
айтханды.  Къабарты-Мал-
къарда биринчи компонент 
127514 адамгъа этилгенди, 

экинчиси – 87105.
Бусагъатда госпитальлада 

медицина болушлукъ 719 сау-
сузгъа тапдырылады, аладан 
85 инсан реанимациядады-
ла. Регионда ишлеген тёрт 
госпитальда битеу да бирге 
916 жатар жер жарашды-
рылыпды. Озгъан суткагъа 
республикада 2428 адам 
дарман салдыртхандыла. 
Алтмыш жылдан атлагъан 
абаданла жашагъан юйлени 
обход этиу жаны бла  иш тири 
бардырылады.

Быйыл 3 августда КъМР-ни 
Башчысы тюзюнлей ызны 
чеклеринде республиканы 

жамауатыны сорууларына 
жууапла бергенди. Колл-ара 
ишлеген чакъда бери 1500-
ден аслам соруу жиберил-
генди. Ала «Экологистика» 
регион операторну иши, суу 
бла жалчытыу ызла, ЖКХ, 
саулукъ сакълау, билим бе-
риу эм инсанланы жарсытхан 
башха соруула бла байламлы 
болгъандыла. «Бир заявле-
ние да жууапсыз къалмазгъа 
тийишлиди. Битеу келген об-
ращенияла  энчидиле, ала 
бла байламлы оноула этил-
ликдиле», - дегенди Казбек 
Коков.

Жер-жерли фермерле эл 
мюлк продукцияларын са-
тарча ярмаркаланы къурау 
эм бардырыу тема энчи кё-
тюрюлгенди. КъМР-ни Эл 
мюлк министерствосуна  му-
ниципал къуралыула бла 
бирге ол соруугъа къараргъа 
эм тийишли точкаланы орна-
тырча майданланы тизмесин 
туура этерге буюрулгъанды. 
«Эл мюлк продукция чыгъ-
аргъан адам товарын сатыу 
жаны бла анга властьланы 
жанындан себеплик этилли-
гин шарт билирге тийишлиди, 
хайырланыучу уа таза аш-
азыкъны аланы багъаларына 
къошакъла болмагъанлай  
алыргъа керекди», - дегенди 
республиканы оноучусу.     

КъМР-ни Башчысыны 
бла Правительствосуну 

пресс-службасы.

- Тийишли тинтиуле бардырыл-
гъандыла, республиканы суу бла 
жалчытыуну схемасы хазырды.  
Бизни тергеулерибизге кёре, бу жу-
мушлагъа 13 миллиард сом керек 
боллукъду,-дегенди ол эмда проект-
смета документлени хазырларгъа 
100 минг сом къоратылгъанын,  
жууукъ кезиуде Бахсан эм Зольск 
водоводланы хайырланыргъа бе-
рирге белгиленнгенин билдиргенди.  

Казбек Валерьевич власть ор-
ганла суу ючюн тёлеулени кётюр-
мегенлерин да чертгенди. «Жар-
сыугъа, юйлеге сууну чырмаусуз 
бериуню къураялмагъанбыз, аны 
себепли багъаланы кётюрюрге да 
жарамайды»,-дегенди ол.

ЛЬГОТАЛА 
Медицинаны игилендириуню 

юсюнден айта, Казбек Валерьевич 
саулукъ  сакълауну биринчи бёлю-
мюнде жангыртыу жумушлагъа 
энчи эс бурулгъанын,  ол жаны бла 
программаны чеклеринде 51 учреж-
денияны жангыртыргъа эмда ишле-
тирге план салыннганын айтханды.   
Бу къурулушлагъа 1,2 миллиард сом 
къоратыллыкъды. 

Миллет проектлени чеклеринде 
уа медицина оборудование кел-
тириледи, ол санда компьютер 
томографла, рентген аппаратла 

эм башхала. «Алай бизни бютюнда 
льготалы дарманла бла жалчытыу 
жарсытады. 2018 жылдан бери бу 
жумушлагъа бёлюннген ахчаны 
эки кереге кёбейтирге къолдан 
келгенди. Бюгюнлюкде 399 мил-
лион сом салыннганды бу ишге. 
Алай ол да толусунлай  излемлени 
тамамламайды, бизге 900 миллион 
сом керекди. Методикала алышынн-
ганлары бла онкология аурууланы 
багъыуда хайырланылгъан багъалы 
дарманла льготалы тизмеге кийи-
рилгендиле. Алагъа  350 миллион 
керек боллукъду»,-дегенди ол.

ТУРИЗМ
Сёз туризмни юсюнден да бар-

гъанды. Быйыл республикагъа 
келген къонакъланы саны 800 минг 
адамгъа жетериги белгиленеди. Ол 
а пандемиягъа дери кезиуден 30 
процентге кёпдю. «Жылны аллын-
дан бери Къабарты-Малкъаргъа 
460 турист келгенди»,-дегенди ре-
спубликаны башчысы.

Жууукъ кезиуде уа къонакъла со-
лурча, ингирде къалырча 10 минг 
жер къураргъа белгиленеди. Ол 
Шимал-Кавказ федерал округну 
айнытыуну программасында бел-
гиленипди. 

2024 ЖЫЛГЪА ДЕРИ 
2024 жылгъа дери уа респу-

бликаны аллында уллу борчла 
салыннгандыла. Ол санда «Наль-
чик» аэропортда жангыртыу ишле 

бардырылып, жылгъа орта эсеп бла 
аны жумушлары бла 500 минг адам 
хайырланырча этилликди.  

Бу кезиуге дери Нальчикде Теат-
рланы двореци да битдирилирге 
керекди. Аны къурулушунда чырма-
ула пандемия бла байламлыдыла. 
«Ахчаны 2022 жылда  бёлюп башла-
рыкъды.  2024 жылда ол битдирил-
ликди, битеу керекли  келишимле 
этилгендиле»,-деп къошханды ол.

ГАЗ БЛА ЖАЛЧЫТЫЛЫНЫ-
РЫКЪДЫЛА

Экология бла байламлы соруула 
да берилгендиле. Ол санда «Гидро-
метталург» заводну келир кезиуде 
ишини юсюнден билирге сюйген-
диле инсанла. Казбек Валерьевич   
предприятияны жабаргъа, аны 
республикадан тышына чыгъарыр-
гъа белгиленнгенин, ол жаны бла 
сёлешиуле бардырылгъанларын 
айтханды. «Экологистика» регион 
операторну ишин игилендириуню 
юсюнден да айтылгъанды 

Тюзюнлей эфирни кезиуюнде бел-
гили болгъаныча, быйыл 5 мингден 
аслам юйюрню газ бла жалчытыу 
жаны бла мадарла башланырыкъ-
дыла. Дагъыда 9 августда  хауле 
кючюклеге бла киштиклеге приют 
ишленип башларыкъды. 

Аскерде аягъын тас этген жашны 
анасындан а жашау журт бла жал-
чытыуда болушлукъ этерге тилек 
да келгенди. Казбек Коков ала бла 

тюбешип, болушургъа сёз берген-
ди. Дагъыда «урушну сабийлери» 
ат нек тохташдырылмагъанын да 
соргъандыла. Казбек Коков финанс 
къытлыкъ ючюн ол жаны бла респу-
бликалы закон къабыл кёрюлмеге-
нин айтханды. 

ЖУУАПСЫЗ КЪАЛЛЫКЪ 
ТЮЙЮЛДЮЛЕ

Ахырында Казбек Коков биягъы 
коронавирусну юсюнден айтхан-
ды. «Мен вакцинаны кесим да 
салдыргъанма. Ол хайырлыды. 
Дарманны юсюнден тюз хапарны 
жайсакъ, халкъгъа аны кереклигин 
ангылатсакъ, жукъгъанла да аз 
боллукъдула»,-деп чертгенди ол 
эмда инсанланы саулукълары ючюн 
жууаплы болургъа, жамауат аслам 
жыйылгъан жерлеге, байрамлагъа 
бармазгъа чакъыргъанды. 

 Тюзюнлей эфирге уа дагъыда 
сабийлеге тёлеулени,  саулукъ сакъ-
лауну, билим бериуню, культураны, 
кёп къатлы юйлени тынгылы жан-
гыртыуну, шахарланы бла эллени 
айбатландырыуну, жолланы болуму-
ну юслеринден соруула келгендиле.  

 КъМР-ни Башчысыны пресс-
службасындан билдиргенлерича, 
тюзюнлей эфирге тюшмей къал-
гъан соруула бири да унутуллукъ 
тюйюлдюле. Аланы жууаплы орган-
ла тинтип башлагъандыла. 

ТИКАЛАНЫ Фатима. 

«Тюзюнлей эфирде тюбешиуле республиканы инсанларыны 
жарсыуларын терен билирге онг берликдиле»

«Агъачланы сакълау» 
деген федерал проектни 
чеклеринде быйыл бизни 
республикада тийишли 
жумушлагъа 43577,3 минг 
сом бёлюннгенди. Ол сан-
да агъачланы кёбейтирге 
деп 8841,4 минг сом, де-
гендиле КъМР-ни Табийгъ-
ат байлыкъла эмда эколо-
гия министерствосунда.

Бу проектни баш магъ-
анасы – агъачланы жан-
гыртыуду. Ол санда ала 
азайып бармазча мадар 
этиудю. Анга уа аз сылтау 
келтирмейди: тереклени 
промышленность халда 
хайырланыу, ёртенле, ау-
руула…

Министерство 102 гек-
тарда битеу да 223,5 минг 
терекчик  орнатханды. 
Дагъыда къошакъ халда 
энтта да 50 гектарда 50 
минг терекчик салгъан-
ды. Аны юсюне аллай бир 

гектаргъа жууукъ тийреде 
компенсация халда 147 
мингден артыкъ терекчик 
орнатылгъанды.

Саулай алып тергегенде, 
тюрлю-тюрлю тийреледе 
битеу да 421,1 минг терек-
чик салыннганды. Аланы 
«Каббалклесопитомник» 
къырал бюджет учрежде-
нияда ёсдюргендиле. Анда 
жыл сайын бир милли-
оннга жууукъ зыгыт эмда 
терекчик хазырлайдыла.

Проектни чеклеринде 
дагъыда бир минг гектар-
да агротехника жумушла 
тамамланнгандыла. Мини-
стерствода айтханларыча, 
иш энтта да бошалмагъ-
анды, барады, хар не да 
тынгылы эм заманында 
этилликди.

УЛБАШЛАНЫ Мурат 
хазырлагъанды.

Агъачланы
аяугъа къайгъыра

Жыйылыуну баш темалары – дарман салдыртыу 
эмда Казбек Коков бла тюзюнлей эфирни эсеплери

ОЮМ

Кавказда юйюр къурау 
жаны бек къаты бола 

келгенди, айырылыу деген 
зат хазна сагъынылмагъ-
анды. Нек десенг, юйюр 
болабыз дегенле аны бир 
кесекге угъай, ёмюрге 
къурагъанларына ийнанн-
гандыла. Болсада бу арт 
кезиуде ол затла, жолда 
тюбегеннге салам берген-
ча, бош да, тынч да болуп 
къалгъандыла. 

Бек аллындан, келигиз, 
таматала ол затха не кёзден 
къарагъанларын сюзейик. 
Шахар тийресинде элледен 
биринде бир тиширыу кели-
ни юйюне кирген кюн: «Мен 
сюймей тургъанлай келтир-
генди жашым сени бери. 
Арбазымда ит башха тюрлю 
юрсе окъуна, сени хатанг-
дан сунарыкъма. Сабийими 
бла мени арабызгъа кирип, 
аны кесиме айландырама 
десенг а, эшек мыйы аша-
тырма, тели болуп, тюзге 
кетерча», – дегенди. Аллай 
келин, атадан-анадан да 
ёксюз къыз, аны арбазын-
да чыдаргъа кюрешгенди, 
алай а болалмагъанды. 
Жашау а къалайды? Бир 
абыннган минг сюрюнюр 
деп. Билмейме, насыплы 
болурму аны жашы, анасы 
кеси сюйгенни келтиргенди 
анга. 

Экинчи юлгюм да андан 
хоча тюйюлдю. Респу-

бликаны орус районларыны 
биринде жашап, мал бла 
кюрешип тургъан жаш-
ха аны бир кёрген, таны-
магъан жаш къызчыкъны 
къачырадыла. Ызындан 
келгенлеге тийрени эслиси 
тюбейди да: «Жашны ата-
сы-анасы да устазла болуп 
тургъандыла. Бек аламат 
адамладыла. Мудах этме-
зигизни тилейбиз», – деп, 
баш урадыла. Ала алай 
этгенде, жашны орус тосу 
келип, ол арбазда дауун 
айта болгъанды дейдиле. 
Бетлери болгъан адамла, 
къартланы бир жанына 
тюртюп, къызны алып ке-
талмагъандыла. 

Бир-эки ыйыкъ жашагъ-
андан сора, таматала жаш-
ны бла келинлерин къай-
ынларына жибередиле. 
Не хыйсап бла? Шахаргъа 
жууукъду, жашау мадар 
этсинле деп. Къатынгда тут 
келининги, жашынгы да, 
бютюнда аны къылыгъын 
биле эсенг. Ай да ётгюнчю, 
ол «жау-бишлакъ завод 
ачып» тургъан жаш, къон-
шу тюкенледен аракъы 
ёнкюч алып, юй адамына 
уллу сёлешип, аны къой, 
къызны атасына-анасына 
да баш кётюрюп тебире-
генди. Ол заманда къызны 
къарындашлары киеуню 
элине элтип, ата-анасыны 

арбазында къоюп кетген-
диле. Жарсыу а къалгъан-
ды – жаш къызны жашауу 
бузулгъанды. Тилеселе да, 
бармайды, кёлю къачханды 
юйюр жашаудан.

Башха юйюрде уа къай-
ын анасы бла жумушха 

чыкъгъан жаш келиннге 
къоншулары алгъыш этген-
диле да: «Ариу келинчигинг 
барды», – дегендиле. Ариу, 
эрши эсе да келин, алай 
айтыу тёреди. Ол заманда 
къайын анасы, келинине да 
хыны этип, юйюне къайт-
ханды. Ызы бла тырман 
этип, келинине: «Ариу бол-
санг, жыйырма тёрт жы-
лынга дери юйюнгде да тур-
маз эдинг» (жашына уа отуз 
алты жыл!), «Мени жашыма 
уа кёпле келлик эдиле, – 
эски альбомну бетлерин 
ача, – къарачы бери, ариу 
десенг, ма быллай болады. 
Ма бу да келлик эди жашы-
ма, унамагъанма ансы. Ма 
бу да келлик эди …», – деп 
санап, юйюнде не жумушха 
да жарагъан келинин сын-
дырыргъа кюрешип, мудах 
этип тургъанды. Жашы уа, 
юйдегисин не бек сюйсе да, 
анасына жукъ айталмагъ-
анды. Юйюр чачылгъанды. 
Ол ана жууаплы тюйюлмю 
эди ала ючюн?

Таматала да жууапсыз, 
жаш тёлю да алай. Къайын-
ларын сюймеген келин бир 
заманда да жабышырыкъ 
тюйюлдю келген тукъумуна. 
Сабийлери къайсы арбаз-
да, кимни сёзюне тынгы-
лап, кимни юлгюсюн кёрюп 
ёсгенлерин ангыласа, хар 
бир анагъа да бек магъа-
налыды. Къарт болса, адам 
ариу, тизгинли да кёрюне 
болмаз, алай а ол жашау 
кёргенди, сынаулуду. Аны 
хайырлана билгеннге уа – 
уллу хазна.  

Булунгуда бир къайгъы 
сёзде жашауу келген 

тиширыу: «Эфендиланы 
Салих келгенди дейдиле. 
Аны манга бир кёргюзтю-
гюз», – деп тилейди. Къа-
бырлада эди профессор. 
Сора ол тиширыу, туудугъу 
ауруп, аны киеуюн (Же-
тишланы Рашидни) излей, 
юйюне баргъан хапарын 
айтады. Салихни къызы 
Ирина, къонагъын олтур-
туп, ашатып, врач да ке-
лип, ишин тынгылы этеди. 
Тиширыу кетип башлагъ-
анда, юйню иеси: «Не бла 
барлыкъсыз? Булунгугъа 
автобус не заманда кете-
ди?» – деп, такси чакъырыр 
умут этгенди. «Бюгюн а 
болмаз. Ахлулада къалыр-
ма да, тамбла кетерме», 
– дегенинде къонакъ, ол 
аны иерге унамагъанды. 
Жууундуруп жатдыргъан-
ды. «Эрттенликде къоп-

сам, кийимлерими битеу 
жуууп, итиу уруп, аллыма 
салып тура эди. Аллай 
къыз ёсдюргени ючюн мен 
атасына сау бол дерге сю-
еме», – деген эди ол. Са-
лихни юйдегиси да къайын 
анасына ма алай сакъ 
болгъанды. Алгъаракъда 
ол манга: «Ёлсем, сюйген 
къайын анамы къатында 
жатаргъа сюеме», – деген 
эди. Ол сёзле кезбау бол-
магъанларына къууанама.

Бир жаш тиширыу, эки 
аламат къызчыкъны анасы, 
къайынларым бизге фа-
тар да алгъандыла, шахар 
тийреде элде жер юлюш 
да бергендиле, анда сал-
гъан затлагъа да кеслери 
къарап, хайырын а бизге 
бередиле дейди. Аллах 
кёргенден, сукъланама, 
иги жерге тюшгенди деп. 
Ыйыкъ да озгъунчу, ол нё-
гер къызы бла сёлешгенин 
эшитеме, алайда болуп. 
Менден да уялмай, ол къай-
ын анасыны юсюнден тенг 
къызына эрши затла айта 
эди: «Ол ёлмесин ансы… 
хау, сакълап турсун… бир 
да умут этмесин… тюгюме 
да кёрмейме…» Юйюрюнге 
алай къайгъыргъан адам-
ны сыйын аллай бирге эниш 
этерге жараймыды? Айхай 
да, аллай келинни ариу 
кёрмезге да болурла.

Дагъыда юлгюле келти-
рирге боллукъду бизни 

таматаланы бла жаш келин-
лени юслеринден. Къайын 
анала къачан эсе да келин 
болгъанларын, келинле 
да къачан эсе да къайын 
анала боллукъларын уну-
тадыла. Кавказ миллетлени 
алгъанда, арт жыллада 
статистика кёргюзтгеннге 
кёре, Къарачай-Черкесде  
минг жангы юйюрден 69 
проценти, Къабарты-Мал-
къарда бла Шимал Осетия-
Аланияда 53-54 проценти 
чачыладыла. Ол жаны бла 
болум чеченлиледе бла ин-
гушлулада ышыгъыракъды: 
алада ол кёрюмдюле 11 
процентдиле. 

Сылтаула тюрлю-тюр-
людюле. Тинтиулеге кёре, 
юйюр чачылыугъа бек би-
ринчи телевидение бла 
Интернет болушадыла. Ала 
некяхлы жашауну угъай, 
эркин байламлыкъланы 
махтайдыла. Жаш адам-
лагъа уа ол затла  тюз да, 
тынч да кёрюнедиле.Ырыс-
хы, къолай жаны бла онглу 
болгъан тиширыула ар-
тыкъ хайыр келтирмеген 
баш иелерине бойсунургъа 
унамайдыла. Эр кишиле 
да къаты сюелмейдиле, 
онглары къолайлы бол-
магъанына уялып. Дагъыда 
бир сылтау – тиширыула 
бусагъатлада кёп сабий 
ёсдюрюрге итинмейдиле. 
Сабийле юйюрню тутуругъу 
болгъанлары уа белгилиди. 
Аз адам санлы халкълагъа 
бу болум тап келмейди.

Сагъыш этдирирча затла 
кёпдюле жамауатда. 

Бу да бек магъаналы, тю-
зетирге керекли ишледен 
бириди. 

МУСУКАЛАНЫ Сакинат.

- Керти да, «ц/з» диалектни 
лексикасы энчиди, байды. Аны 
юсюнден да айтсанг эди.

- Менде В. Радлов хазырлагъан 
«Кодекс Куманикус» деген китап 
барды, ол немис тилде жазы-
лып, сёзле немис графика бла 
бериледиле. Къарай келсенг, ол 
чыгъармада Огъары Малкъарда 
къаллай сёзле жюрютюле эселе 
да, анда да ала бардыла, «ц» диа-
лект бла. Ол а тилибизни бу кесеги 
буруннгу болгъанына шагъатлыкъ 
этеди, аны себепли эрттеден бери 
жюрютюле келген форма, сёзсюз, 
байыракъ да болады. 

Бир жол университетде тил жаны 
бла диссертация къоруулауда Али-
каланы Рашидни: «Наш литера-
турный язык является ущербным, 
потому что он не объединяет наши 
диалекты»,-дегени эсимде къал-
гъанды. Кёп сагъышла туудургъан 
оюмду бу. 

Литература тилни магъанасы 
ненча диалект бар эсе да, ала-
ны бирге келишдириудеди. Аны 
алай этер ючюн а анга «ч», «ц» 
диалектледен да сёзле кирирге 
керекдиле. Литература тилни 
жарашдыргъанла уа кеслерини 
заманларында аны жаланда «ч» 
диалектни мурдорунда къурагъан-
дыла, алай бла бирси къауумланы 
сёзлерини кёбюсю ары кирмеген-
диле. 

Интегрирующая лексика деген 
ангыламны юсюнден айтыргъа 
сюеме былайда. Сёз ючюн, «ба-
лам», «итбурун», «чыгъанак» 
дегенча сёзле бурун замандан 
сакъланнган битеутюрк лексема-
ладыла. Бизде уа былагъа диалект 
сёзле деп, хайырланмай къояды-
ла. Рашидни оюму да ол ызны 
мурдоруна таянып къуралгъанды. 

- Газетни инстаграм страница-
сында (gazeta_zaman) окъуучу-
ларыбыз литература тилге «ч» 
диалектни не хыйсап бла сай-
ланнганын ангылатырыбызны ти-
легендиле. Сен да аны юсюнден 
айтып башладынг.

- Литература тилге «ч» диалек-
тни нек сайлагъандыла десенг, 
ол халда кёп адам сёлешгени 
ючюн, жаланда ол магъана бла 
айыргъандыла аны. Айтханымча, 
«ц» диалект хар не жаны бла да 
байды. Ансы бирини даражасы 
бийик, бирини энишди дегенлик-
ден угъай. 

Сёз ючюн, Холамны, Бызынгы-
ны алсакъ, аланы лексикалары 
малкъар диалект бла келишген 
этеди. Бахсанныкъы бла Чегем-
ники да бирге ушайдыла. Къалай-
алай болса да, биз барыбыз да бир 
бирни ангылайбыз, нек дегенде 
битеутюрк мурдор барды, тили-
бизни бирлешдирген сёзлерибиз 
асламдыла.  

- Къарачайлыла бла бир ор-
фография къураргъа тийишли-
ди деген оюм алгъа айтылып 
тургъанды. Ол жаны бла сени 
оюмунгу да сейир боллукъ эди 
эшитирге.

- Орфографиябыз бир болал-
майды, жууукъ заманда боллукъ 
да болмаз. Алгъаракъ жыллада 
комиссия къурагъан эдик къа-
рачайлыла бла бирге. Ала бизге 
«дж» бла белгиленнген жазмагъа 
кёчюгюз дей эдиле, кеслерини 
бир башха жорукъларын а бизни-
килеге кёре тюрлендирирге хазыр 
эдиле. Аланы газет материалда 
бюгюн санай турур кереклиси бол-
маз. Алай бизни къауум ол оюм 
бла келишалмагъанды.  

Жетмишинчи жыллада «дж» 
жорукъгъа кёре жазып башларгъа 

кюрешгенлери да эсимдеди. Алай 
ол бизни арабызда тамырлан-
магъанлай, кесибизни орфогра-
фиягъа къайтханбыз. Алыкъа бир 
орфографиягъа келишалмайбыз, 
орталыкъ тапмайбыз. Алай мен 
акъыл этгеннге кёре, графикабыз 
бир болмагъанлыкъгъа, биз бир 
бирибизни ангылайбыз, сюебиз, 
къууанчда, бушууда да излейбиз. 
Олду магъаналы жашауда.

- Малкъар тилден школ дерсли-
клени юсюнден айтханда, не зат 
къошаргъа керекди алагъа, не 
затны тюрлендирирге? Ала бю-
гюнлюкде къалай къуралыргъа 
тийишлидиле?

- Сёзсюз, къайсы заманлада да 
дерсликле сабийни къыйнамазча, 
ол тынчыракъ юйренирча, тилни 
сюерча этерге деп къуралыргъа 
тийишлидиле. Жарыкъландырыу 
министерствобуздан Ахайланы Ла-
риса ол жаны бла къуралгъан ко-
миссияларына чакъыра тургъан-
ды. Болгъан китапланы къуралыу 
схемаларына къарарымы излеген 
эди да, къарагъан эдим, эсгертиу-
лерими да билдирген эдим. 

Сёз ючюн, гитче класслагъа бир 
авторну харфлыгъында бек алгъа 
айтым не болгъаны ангылатылы-
нып, ызы бла сёзню магъанасы 
ачыкъланады. Тёртюнчю-бешинчи 
классха дерсликде да алай эди. 
Китапны схемасы уа алай бол-
мазгъа керекди, жорукъгъа кёре 
эм алгъа сёзге къаралады, артда 
сёз тутушха, артда уа айтымгъа. 
Автор бла ол жаны бла ушакъ 
бардыргъаныбыздан сора ол аны 
тюрлендиргенди. Башха авторну 
2-чи классха деп чыгъаргъан 
китабында сёзден сора айтым 
барады, сёз тутуш ортада ангы-
латылынмайды.

6-чы классны малкъар тилден 
бир китабында бек алгъа морфо-
логия бериледи да, фонетика уа 
ызы бла кёргюзтюлюнеди. Биле-
сиз, тилде кеслери алларына жю-
рютюлген эм кеслери алларына 
жюрютюлмеген сёзле бардыла. 
Жорукъгъа кёре, кеслери аллары-
на жюрютюлген сёзле алгъа бери-
лирге тийишлидиле, алай ол жаны 
бла башха юлгюле да тюбейдиле. 

Китаплада логика изленеди, 
бютюнда дерсликледе. Аланы 
хазырлардан алгъа алимле бла 
ушакълашыргъа, оноулашыргъа, 
алгъадан программаны тынгылы 
тинтирге тийишлиди. Бизни ин-
ститутну тил сектору бла къысха 
байламлыкъла жюрютмей да 
болмайды. 

- «Современный карачаево-
балкарский язык» китапны ал 
сёзюнде жангы кезиуде къара-
чай-малкъар тилни тинтген иш-
лени уллу тизмеси белгиленеди. 
Алай биз а, жазгъан адамла, 
1965 жылда Москвада чыкъ-
гъан «Орус-къарачай- малкъар 
сёзлюк» бла терк-терк хайыр-
ланабыз. Аллай бир китапланы 
хазырлагъанда ол сёзлюкню 
жангысын, бютюн байыкъланн-
ган тюрлюсюн басмаларгъа да 
заман келген болур?

- Ол жаны бла бусагъатда ишлей 
турабыз, секторгъа аны бла бай-
ламлы быйылны ахыр жыл заман 
болжалча салгъандыла. Кёчюрме 
сёзлюкню экинчи жыл биринчи 
томун чыгъарлыкъбыз. Аны 800 
бет чакълы бири боллукъду. Аны 
чыгъарыр ючюн болушлукъ да 
керекди. Сёзге айтханда, аллай 
изленнген, магъаналы китапланы 
ахча себепликсиз басмаласа, ти-
ражы аз болады. Артда адамлагъа 
жетмегенлей, аланы излгенлей 
турадыла.  

- Бирде жазгъанда орус сёзле-
ни хайырланыргъа да тюшеди. 
Биз Россейде жашагъан миллет 
болгъаныбыз себепли, аланы 
ахырысы бла да жюрютмегиз 
деп кесгин айтхан тюзмюдю?

 - Хау, орус сёзню бек керек 
жерде салмай да болмазса, алай 
аны алышындырыр амал бар эсе, 
магъанасына кёре ангылатыр онг 
чыгъа эсе окъуна, аны къошмаса 
иги боллукъ эди дейме. Бир-бирле 
уа кесибизде сёзле бола тургъан-
лай окъуна орус тилден алып са-
ладыла. Сёз ючюн, газетде «биз 
бюгюн быллай вопрослагъа къа-
радыкъ» деп жазылыучуду. Нек? 
Кесибизни тилибизде «соруула» 
десе не боллукъду?! Аллай сёз-
ле тилге сингип къалсала, артда 
аланы кетерген бек къыйын бол-
гъанын чертип айтыргъа сюеме. 
Кесибизни тилде сёзлени излеп 
аланы хайырланыу жанлыма. 
Алай бла тилибизни кётюрюрге, 
аны багъаларгъа керекбиз. Орус 
тилде окъуна тюрк сёзле аслам-
дыла, андан бай тюйюл эсе ти-
либиз, кем а тюйюлдю деп шарт 
айталлыкъма.

Ата-анала да, сёз ючюн, сабий-
лери бла орусча сёлеширге бек 
ёчдюле. Ишексиз айталлыкъма, 
сабий орус тилге бир кёчсе, ол 
алайыллай къалып къалады. Аны 
бла тилибизни сындыргъан эте-
биз, аны культурасын кётюрюр, 
жаяр орунуна.  Газетде ишлеген 
адамла да ол жанына уллу эс 
бурургъа борчлудудла. Аны бла 
байламлы айтырыгъым: газети-
бизни тили ариу, таза болса, анга 
сюймеклик да ол къадар уллу 
боллукъду. 

 -  Алайды да, саулай алып 
айтханда,  жазгъан адам не зат-
ха эсин бурургъа  тийишлиди 
дейсе?

- Айтханымча, жазгъан адам бек 
алгъа кесибизни лексикабызгъа 
эс бурургъа тийишлиди. Тилде 
фразеология конструкцияла де-
генча ангыламла бардыла, бурун 
замандан келген терен магъаналы 
сёзле. Ала, жарсыугъа, унутула 
барадыла, жаз тил бла сёлешген 
инсанларыбыз да аз къалгъан-
дыла. Мен ангылагъаннга кёре, 
тилни жасагъан амалланы хайыр-
ланса,  текст бютюн ариу, магъа-
налы болады. 

Сёз ючюн, Огъары Малкъарда 
биреу биреуге былай айтханын 
эшитген эдим: «Сен былайда нек 
сюелип тураса, мангол байтал 
кибик?»- деп. Аллай айтыугъа 
ары дери бир да тюбемегенме, 
эшитмегенме, бир китапда да 
окъумагъанма. Ол айтыу, сагъ-
ышлансанг, эртте дунияладан 
келгени ангылашынып къалады. 
Мангол байталны сагъынылгъаны 
халкъыбызны буруннгулулугъун, 
манголланы, татарлыланы бери 
жортуулгъа келген заманларында 
малкъар халкъ былайда орналып 
болгъанын да белгилейди. Ариу 
фразеологизм болгъандан сора 
да, аны тарых шарты да барды.

Сёзсюз, хар элни кесини бай-
лыгъы барды. Аны себепли жаз-
гъан адамла эллеге чыгъаргъа да 
тийишли болурла. Сёз ючюн, Огъа-
ры Малкъарны айтханда, андагъы 
тил байлыкъ энчиди деяллыкъма. 
Нек дегенде ала,асламлагъа къа-
тышмай, тауда жашайдыла. Аны 
ючюн культура, тил байлыкъ анда 
кесича энчи сейир халда айныйды. 
Тарых, этнография материалла 
жыйылсала бек игиди, бюгюнлюк-
де ала изленедиле. 

- К. Паустовский орус тилни 
юсюнден айта: «Ол бизни сауу-

тубузду, бизни ёхтемлигибизди, 
жарыгъыбызды»,- дегенди. Мал-
къар тил да таулулагъа аллай ёх-
темлик болгъанды. Шёндю уа ол 
жаны бла жарсыу, тау башындан 
юзюлген къарча, уллудан уллу 
болуп барады. Къалай боллукъ 
болур баш миллет къыйматыбыз-
ны къадары?

- Кертиди, тилибиз бизни сауу-
тубузду, ёхтемибизди, ол болгъан 
къадар халкъ да барды.  Биз аны 
бла ёхтемленирге, аны билирге, 
ангыларгъа, багъаларгъа ке-
рекбиз. Бусагъатда жаш тёлюге 
къарасанг а, буруннгу тилибизни 
сакълайыкъ деген излеми жокъ-
ду. Хау, ала алыкъа жашдыла, 
аны къой, аланы ата-аналары 
да жашдыла, аны ючюн а ала да 
юйреталмайдыла ёсюп келген 
тёлюню тийишлисича. 

Сёзсюз, тилибизни сакълар 
ючюн кесибизча сёлеширге ке-
рекбиз, аны бла мен бир уллу 
жангылыкъ айтырыкъ болмазма. 
Кесим жашагъан орамда сабийле-
ге кёп кере эсгертиу этеме тауча 
сёлешигиз деп. 

Биз барыбыз да орус тилге 
кёчсек, ана тилибиз, ёз тилибиз,  
ата-бабаларыбызны тили къалай 
сакъланырыкъды, сагъыш этчи-
гиз. Аллай сабийлени кёргенме 
орус тилге бир кёчюп, ёлюп кет-
гинчи ауузундан малкъарча бир 
сёз чыкъмагъан. Сюемисиз алай 
болса?! Баям, угъай. Аны ючюн 
хар бирибиз энчи, саулай миллет 
да тилибизни байрагъын сакъ-
ларгъа борчлубуз. Аны эталсакъ, 
керти таулуланыча, тамблагъы 
кюннге жарыкъ къарар онгубуз 
барды. 

- Чыгъармачылыкъ бла кюреш-
ген адамгъача соруу: белгилиси-
ча, малкъар халкъ бай миллетди, 
адамы да тюз алай сейирди. 
Сени ангылауунга кёре, таулу ин-
санны тини, нюрю, ич дуниясы, 
саулай миллет энчилиги дейим, 
къаллайды?

- Малкъар, къарачай адамыны 
ич дуниясы энчи байды. Нек де-
сенг, ала энчиленнген тау жерде 
жашайдыла. Мен ангылагъаннга 
кёре, ариу табийгъатны ортасын-
да тургъан инсанны ич дуниясы 
да ариу болургъа тийишлиди. 
Табийгъат бла адам къаты бай-
ламлыдыла. Жерибиз, къудуре-
тибиз алай айбатды, анга кёре 
жюрегибиз да алай таза болуп, 
бир бирни сюерге, багъаларгъа, 
игиликге итинирге керекбиз. Ёсе 
келген тёлюню да тюз ниетлеге 
юйретирге тийишлибиз, тилибиз-
ни, тарыхыбызны, маданияты-
бызны, адабиятыбызны билирча 
ангыларча. 

Ушагъыбызны ахырында ай-
тырыгъым, хау, жашау къый-
ыныракъды, аны ючюн тилге, 
маданиятха азыракъ эс бурула 
да болур. Алай бир кесек эс жый-
сакъ, кёп затны тюзетирге да онг 
чыгъарыкъ сунама. Сёз ючюн, 
миллет газетибизни жаздырыуну 
алсакъ окъуна, аны унутмагъан-
лай алыргъа излеп турсакъ, ол да 
миллет ёхтемлигибизни  бир шар-
тыды. Сёз ючюн, аны бир номерин 
къоймагъанлай окъугъан аллай 
билимли адамланы да таныйма. 
Къалай аламатды ол а. Бюгюннгю 
ушагъыбызны да кёпле окъурукъ 
болурла, аны баш магъанасы, 
къатлап айтайым энтта да – ти-
либизни байлыгъын сакълаугъа 
энчи эс бурууду.

Ушакъны ЖАНГУРАЗЛАНЫ 
Нажабат бардыргъанды.

«ХАР БИРИБИЗ ЭНЧИ, САУЛАЙ МИЛЛЕТ ДА ТИЛИБИЗНИ 
БАЙРАГЪЫН САКЪЛАРГЪА БОРЧЛУБУЗ»

Ахыры. Аллы 1-чи бетдеди.

Быйылны 1 сентябринден 
башлап, ауругъан сабийге 
анга 8  жыл толгъунчугъа 
дери  къарагъан  анагъа тё-
леннген ахчаны ёлчеми аны 
орталыкъ иш хакъыны жюз 
процентин тутарыкъды. Ол 
страховой стажгъа эмда 
сабийге багъыу амаллагъа 
къарамай тёленирикди.

Эсге салайыкъ: бусагъ-
атда  ол ахчаны ёлчеми  
страховой стажгъа кёреди 
эмда ишчи стажы беш 
жылдан аз эсе, алгъан иш 
хакъындан орта эсеп бла  
60 процент, беш жылдан 
кёп эсе, алай сегиз жыл 
жетмеген  эсе уа,  80 про-
цент тёленирикди. Сегиз 

жылдан кёп эсе уа - жюз 
процент.

Акъылбалыкъ болмагъ-
ан ауруй эсе, анга Социал 
страхованияны фонду ах-
чаны ол ауругъан биринчи 
кюнден башлап тёлейди 
эмда аны ёлчеми сабийни 
жыл санына кёреди. Жети 
жыл толмагъан эсе, жыл-
гъа 60 кюннге больничный 
тёленеди, РФ-ни Саулукъ 
сакълау министерствосуну  
2008 жылда 20 февральда 
чыгъарылгъан 84-чю номер-
ли буйругъунда  белгиленн-
ген аурууладан бири бла 
къыйнала эсе сабий, анга 
къарагъан адамгъа жылны 
ичинде 90 кюнден кёпге 

тёленмейди больничныйи.
Жыл санлары 7-ден 15-ге 

дери болгъанланы анала-
рына 15 календарь кюнн-
ге дери бериледи боль-
ничный, алай жылгъа 45 
кюнден кёп угъай. Инва-
лид сабийни 18 жылына 
дери уа жылгъа 120 кюнден 
кёпге тёленмейди ахча. 18 
жылына дери  сабий ВИЧ, 
неда башха къыйын аруудан 
ауруса уа, ол багъылгъан 
кемде битеу кюнлерини 
барына да тёленеди,деп 
билдиргендиле бизге Соци-
ал страхованияны фондуну 
регион бёлюмюню пресс-
службасындан.

ХОЛАЛАНЫ Марзият.

 Жангылыкъ

Сагъышла

Эс бурурча болумла 
уа кёпдюле…

Бусагъатдагъы дунияда аш-суу, кийим, адамны 
башха керекли заты эркин табылса да, жюрек 
ырахатлыкъ азды. Жашау болумла тюрлене, 
жангыра баргъанлары бла байламлы, адамланы 
къылыкъ хунерлери, адет-тёрелери да башха бет 
ала барадыла. Миллет энчиликлени озгъан ёмюр 
жеринден тепдирген эсе, бу бара тургъан а жокъ 
этерге кюрешеди. Аны алайлыгъына мингле бла 
юлгюле келтирирге боллукъду. Алай бюгюн газет 
окъуучуларыбыз бир бек керек затха эс бурурла-
рын сюеме – жаш юйюрлени, сынаулары болгъан-
ланы окъуна чачылыуларына. 

Аналыкъ капиталны жа-
шау-турмуш болумланы 
игилендириуге алыннган 
кредит борчну неда аны 
процентлерин тёлеуге 
къоратыу бла байламлы 
административ жумушла-

ны болжалларын азайтыр 
муратда, сертификатны 
хайырланыуну юсюнден 
заявленияланы тюзюнлей 
банклагъа берирге бол-
лукъду, деп билдиредиле 
Россейни Пенсия фондуну 

(ПФ) регионда бёлюмюню 
пресс-службасындан.

Ол муратда фонд «Сбер-
банк», ВТБ, «Россельхоз-
банк», «Связь-Банк», «ФК 
Открытие» кредит учреж-
денияла бла келишимле 

тауусханды. Банкга серти-
фикатны иесинден неда аны 
юйдегисинден заявление 
келгенлей, ол ПФ-ха до-
кументлени иеди. Алагъа 
фондда беш ишчи кюнню 
ичинде къаралады. Заявле-
ние къабыл кёрюлсе, ахча 
иесине юч ишчи кюнден кеч 
къалмай ётдюрюледи.

КУЛЬЧАЛАНЫ Зульфия.

Аналыкъ ахчаны 
алыр амалла

КЪОНАКЪЛАНЫ Хасан

Сурат хапарлайды

«Россельхозараны» Къа-
барты-Малкъарда бёлю-
мюню къауум специалисти 
«Заря» деген эл мюлк 
кооперативни келечиси 
бла бирге бу мюлкню иели-
гинде болгъан сабанлада 
тинтиуле бардыргъанды-
ла. Ведомствода айтханла-
рыча, алада чёплеу эмда 
нартюхню гибрид тюрлю-
лери ёседиле. Участкала 
кеслери да Бахсан шахар-

ны къатындадыла.
Сабанлада бардырыл-

гъан тинтиулени магъанасы 
анда битимлени къоруу-
лагъан жангы амалланы 
хайырлылыгъын тохташ-
дырыу бла байламлы эди. 
Сёз мында заранлы къурт-
къумурсхаланы къырыучу 
трихограмма эм габробра-
кон деген ууакъ чибинлени 
юсюнден барады. Ала чё-
плеуню, нартюхню, башха 

тюрлю битимлени эмда 
тахта кёгетлени ашагъан за-
ранлы затланы къырадыла. 
Тинтиулени эсебине кёре 
бу чибинлени хайырланыу-

ну къыйматлылыгъы 80-85 
процентге жетгени тохташ-
дырылгъанды.

ОМАРЛАНЫ Мурат.

«Спартак» стадионда са-
бий арбаз футболну муни-
ципал кезиую бардырыл-
гъанды. Ол Нальчикни жер-
жерли администрациясыны 
Физкультура, спорт эмда 
жаш тёлюню ишлери жаны 
бла управлениясыны волей-
болдан эм гитче футболдан 
1-чи номерли спорт школу-
ну, Къабарты-Малкъарда 
«Школ спорт» проектни 
координатору Къараланы 
Тимурну башламчылыкъ-
лары бла къуралгъанды. 
Турнирге аслам команда 
къатышхандыла. Финалгъа 
аладан «Успех» бла «Титан» 
чыкъгъандыла. Тенг эм къы-
зыу кюрешде 3:1 эсеп бла 
«Успех» хорлагъанды, ол 

энди фестивальны регион 
кезиуюне къатышырыкъды. 

Командалагъа грамотала 
эм майдалла берилгенди-
ле, Къараланы Тимур бла 
Халкъ фронтну жаш тёлю 
бёлюмю аланы дагъыда 
кийимле, кепкала, альбом-
ла бла саугъалагъанды-
ла. Сабийлени алгъыш-
лаугъа спортну ветераны, 
«Спартак-Нальчик» ючюн 
эм кёп матч бардыргъан 
Басир Наурузов, СССР-ни 
спортуну устасы, нальчикчи 
«Спартакны» баш тренери 
Хасанби Биджиев къатыш-
хандыла.

КУЛЬЧАЛАНЫ Зульфия.

Бу сурат 1940 жылда 
алыннганды. Мындагъы 

адамла булунгучуладыла. 
Сол жанында биринчи киши 
Къулийланы Гитчеди, дин 
жаны бла билими болгъан 
адам. Кёнделенде медиресе 
ачылгъанда, анда окъугъан-
ды. Бир кере Мекка-Мади-
нагъа барып, хаж къылып 
келгенди. 

Элде сабийлени къуран 
окъургъа юйретгенди. Хапар-
лагъа кёре аны билгичлиги 
да болгъанды. Бир жол элни 
комиссары анга: «Мени Наль-
чикге  чакъыргъандыла. Ан-
дан келгенден сора сени бла 
къаты сёлеширикме», - деп 
къоркъутуп кетгенди.Гитче 
анга тынгылап, ол кетгинчи 
зат айтмай тургъанды. Ол 
кёзден ташайгъандан сора: 
«Бар, энди сен бери не хазна 

къайтырса», - дегенди. Ахы-
ры да ол айтханлай болады. 
Элни комиссары Нальчикге 
баргъанлай, аны  тутадыла, 
андан ары къадары белги-
сизди.

Кёчгюнчюлюкню кезиу-
юнде уа Къулий улу Къа-

захстаннга тюшген эди. Ол 
заманда жыл саны келген 
адам эди. «Ёлсем да элим-
де-журтумда ёлейим», - деп, 
андан жаяулай туугъан элине 
къайтханды.

Кюндюз бугъуп, кече уа 
темир жолну жаны бла келип, 
Прохладнагъа жетгенди. 
Андан Булунгугъа ётгенди. 
Болсада Гитчеге элинде кёп 
турургъа тюшмегенди. Аны 
ызына ашырдыла, къай-
тыргъа эркинлик берилгин-
чи анда тургъанды. Бери 
келгенден сора уа туугъан 

элинде жашагъанды.

Ортадагъы тиширыу Къу-
лийланы Аубекни къызы 

Зулихатды. Жарыкъ кёллю 
адам эди.  Кёчгюнчюлюкню 
заманында адамлагъа тау-
келлик этдирип тургъанды, 
къолундан келгенича болуш-
ханды. Андан къайтхандан 

сора уа Вольный Аулда жа-
шагъанды. 

Суратда онг жанындагъы 
эр киши  Этезланы Ибра-
гимди. Халкъда жюрюген 
аты Ляхуу. Аны къадарындан 
хапарыбыз жокъду. 

ОСМАНЛАНЫ Хыйса.

Суу тохтаусуз 
келеди 

КъМР-ни прокурору Черек районну 
прокуратурасына Огъары Малкъар 
суу бла кереклисича жалчытылын-
магъаныны юсюнден тарыгъыуланы 
тинтирге буюргъанды. Бу кемчилик-
ни юсюнден элчиле дежурный про-
куроргъа сёлешип билдиргендиле. 

Ачыкъланнганыча, Огъары Мал-
къарны суу бла жалчытыугъа «Гюль-
чю-Суу» муниципал предприятие 
жууаплыды. Болсада «Суу бла жал-
чытыуну эм сууну кетериуню юсюн-
ден» федерал законнга бузукълукъ-
ла этип, предприятие элни суу бла 
жалчытыу системаны тийишли ишин 
жалчытмагъанды,   ол элде тохтаусуз 
берилмегенди. 

 Черек районну прокуратурасы 
элни администрациясына бу кем-
чиликни кетериуню юсюнден эсгер-
тиуле бергенди. Алай бла надзор 
органны болушлугъу бла Огъары 
Малкъарны суу бла жалчытыу жан-
гыртылгъанды.

Быйыл 17-19 сентябрьде РФ-ни 
Къырал Думасыны депутатларын 
сайлау бардырыллыкъды. Бу кезиуде 
айырыу участкаланы от тюшюуден 
сакълау баш борчладан бириди. Ол а 
участкаланы башчыларыны жууаплы-
лыкъларына да киргенин айтырчады.

Жорукълагъа тийишлиликде, айы-
рыу участканы ичинде, тийресинде да 
мекямдан чыкъгъан жерле таза, эркин 
болургъа керекдиле, алада оборудова-
ние, башха затла жыяргъа жарамай-
ды. Отну ёчюлтюуде хайырланылгъан 
кранланы рукавлары болургъа, ала да 
тийишли жерде турургъа керекдиле. 
Отоуну ичинде кюйюзлени, аныча 
башха затланы полгъа урургъа тюше-
рикди. 

 Отоула огнетушительле бла жалчы-

тылыныргъа, мекямны хар къатында 
уа от тюшсе, тышына къалай чыгъар-
гъа боллугъуну сураты тагъылыргъа 
керекди. Дагъыда участкада   хар 
эки ишчиге фонарик болургъа да 
тийишлиди.  Айырыу участкада, аны 
тийресинде да тютюн ичерге, багуш-
ну кюйдюрюрге, терк къабыныргъа 
къоркъуулу затланы асыраргъа эркин 
этилмейди. 

Къысха айтханда, къол кётюрюуге 
хазырланыуда, сайлау баргъанда да 
къоркъуусузлукъну битеу мадарла-
ры толтурулургъа борчлудула. Алай 
алагъа да къарамай, от къабыннган 
эсе, аны юсюнден энчи службалагъа 
билдирирге керекди (стационар теле-
фондан – 01, мобильныйден – 101 
номерлеге сёлешип). Ызы бла къа-

угъалы болумну юсюнден мекямда 
адамлагъа билдирирге, аны тышына 
чыгъарыргъа керекди. Бюллетень-
лени, къол кётюрюу бла байламлы 
битеу документлени да къутхарыргъа 
тийишлиди. 

Къабыннган жер артыкъ уллу тюйюл 
эсе, аны ёчюлтюп башларгъа боллукъ-
ду. Бу кезиуде уа токну ёчюлтюрге, 
адамланы уудан, къызыулукъдан 
къоркъуусузлукъларын жалчытыргъа 
кереклисин унутмагъыз. 

 Ма бу артыкъ къыйын болмагъан 
жорукъла сакълансала, Къырал Дума-
ны депутатларын айырыу бир тюрлю 
чурумсуз ётерикдиле.  

Къабарты-Малкъарны от тюшюу-
ге къажау-къутхарыу службасы. 

Полициячыны 
тюйгенди 
Быйыл 13 июньда нальчикчи ти-

ширыу терк медицина болушлукъ 
берген биргаданы чакъыргъанды. 
Аны билип, биргесине жашагъан 
30-жыллыкъ эр киши, ол кезиуде  
эсирип болгъанды, аны тюйгенди. 
Фельдшер бузукъчуну тохтатыр му-
рат бла полицияны участковыйлерин 
чакъыргъанды. 

Полициячыланы кёрюп, эр киши 
къачып къутулургъа умут этгенди. 
Участковый аны тохтатыр мурат бла 
кийимлеринден тутханды. Ол кези-
уде ишекли полициячыны башына, 
санларына ургъанды. 

РФ-ни Следствие комитетини 
Нальчикде следствие управлениясы 
бу шартла бла байламлы Россейни 
УК-сыны 318-чи статьясыны 2-чи ке-
сегине кёре терслеу материалла ач-
хандыла. Ол властьны келечисини, 
ол къуллугъун толтургъан кезиуде,  
саулугъуна эм жашаууна къоркъу-
улу заран салгъаны ючюн жууапха 
тартыллыкъды. 

Фатарны кесине 
жаздырыргъа 
кюрешгенди

РФ-ни Следствие комитетини 
Элбрус районда следствие управле-
ниясы хыйлачылыкъ этген инсаннга 

Россейли футбол союзну кубогуну 
чеклеринде 2004 жылда туугъан спорт-
чуладан къуралгъан командаланы 
араларында эришиуле бардырылады. 

Анда «Спартак-Нальчикни» жаш 
къаууму дайым жетишимли бола ке-
леди. Ала ахыр тюбешиулеринде Гроз-
ныйни «Рамзан» - 2004 командасы бла 
тюбешгендиле, матч Кенжеде ётгенди. 
Бизникиле 2:1 эсеп бла къытхандыла, 
голланы Юсюпланы Салех бла Эльдар 
Луев ургъандыла.  Ары дери да спар-
такчыла Чеченни командасын аллай 
эсеп бла къытханды эдиле. 

Бу эки матчны эсеплерине кёре 
нальчикчилеге жарым финалда ой-
наргъа эркинлик берилгенди. Аланы 
кезиулю оюнлары «Алания» бла бол-
лукъду.

Хар юйде августда столда 
харбыз кёрюрге болады. 
Быйыл ала бек татыулула-
дыла. Адамла ууланнган 
хапарла да жокъдула: баям, 
исси жыл болгъаны ючюн 
ала  терк бишерча нитратла 
бла хайырланыу тюбе-
мейди. Бек иги харбызны 
къалай сайларгъа боллукъ-
ду? Аны юсюнден «Магнит» 
тюкенни ишчиси Ахкёбе-
кланы Лейла айтады.

-Харбызны сатып ала туруп 
ата-бабаларыбызны амалла-
рын хайырланыгъыз: харбыз-
ны сол къолугъузгъа алып, 
онг къолугъузну аязы бла 
къабыргъасына уруп кёрюгюз 
- ол кезиуде бишгени барабан-
ча таууш этеди. Дагъыда бир 
амал - аны эки къолугъузгъа  
алыгъыз, къулагъыгъызгъа   
къысыгъыз, эзилгенча таууш 
этсе,  олду бишген. Тауушу 
ачыкъ зынгырдауукъ эсе, 
ичинде бош жерле бардыла. 
Аны терк ёсдюрюр ючюн, 
селитра семиртгичле хай-
ырланылгъандыла. Ачыкъ 
таууш этген а бишмегенди. 
Ала туруп эс буругъуз, жарыл-
гъаны, урулгъаны (хыбылы) 
болмасын.

 Формасы къыйматын 
ачыкъламайды. Тёгерек, зугул  
да бир кибик татымлы бол-
лукъдула. Жаланда бир жаны 
тыммыл болмасын ансы. 
Сатыучула харбыз алай бир 
жаны бла «жатып» тургъаны 
ючюн болгъанды деселе да 
ийнанмагъыз. Ол  аллай хал-
лы, терк ёссюн деп, «багъып» 
тургъанлары ючюн болургъа 
боллукъду. Аны жарылгъаны, 
урулгъаны, жумушакъ жери 
да болмазгъа керекдиле. 

Бир-бирле тюрсюнлюгюне 
эс бурадыла, алай ол да кё-
рюмдю тюйюлдю: кёп сортла-
ры жайылгъандыла харбызны 
– къаралдым жашил бла акъ 

сызлыкълары болгъанла, ар-
таллыда сызлыкъсызла окъу-
на да. Татыулу сорт чыгъарыр 
ючюн, сортланы бирин бири 
бла жалгъашдырып кюре-
шедиле. Харбыз жаланда иги 
жашил, акъсыл сызлыкълы 
болургъа керекди деген сёз-
ле окъуна да сизни алдаргъа 
боллукъдула. 

Харбызны «киндигини» 
юсюнден айтханда, сатып 
алыучула асламысында гюл-
ден къалгъан уллу тамгъа 
харбыз тиши болгъаныны 
белгисиди, дейдиле. Ол гит-
чечик болса, эрди дейди-
ле, ол тюздю. Алай эсе да, 
тиши харбыз артыкъ татлыды 

демеклик а тюйюлдю. Уста 
бахчачыла «жашчыкъланы» 
«къызчыкъладан» урлукъ-
ларыны болумларына кёре 
айырлыкъдыла. Биринчилени 
урлукълары  аз эм ууакъла бо-
ладыла, бирсилени уа - уллула 
эм кёп. Айырама дей эсегиз, 
бу амал бла сайлагъыз: ур-
лукъланы чёплерге сюйсегиз,  
уллу «киндиклери» болгъан-
ларын алыгъыз, сюймей эсе-
гиз, гитче «киндиклилени» 
сайлагъыз. 

Харбызны ауурлугъу беш-
сегиз килограмм болургъа 
керекди. Россейде ёсгенле,   
Волгоградныкъыла, Астра-
ханьныкъыла,  артыкъ уллула 
болмайдыла (не уллусу да 
10 килограммдан ауур тюй-
юлдю). Тюркде теплицалада 
ёсдюрюлгенле уа уллуладыла. 

Харбызла кёп тюрсюнлю-
ле болуучудула: къызгъыл-
дымлыладан башлап къып-
къызыллылагъа дери. Аны 
этин бояу бла къызартадыла 
дегеннге уа ийнанмагъыз. 
Алай этерге онг жокъду, къа-
бугъуна жара салмай. 

БАЙСЫЛАНЫ Марзият 
жазып алгъанды. 

Элин чексиз 
сюйген булунгучу

Спартакчыла –
кубокну жарым финалында

Сабий спортну айнытыр муратда

Харбызны татлысын къалай сайлайыкъ?

Эл мюлк битимлени 
къоруулайдыла

ФСИН-ни КъМР-де Управления-
сында аны жер-жерли органларыны 
бла бёлюмлерини быйылны озгъан 
алты айында  оператив-къуллукъ, 
производство-мюлк эмда финанс 
ишлерини эсеплери чыгъарылгъан-

дыла. Анга аталгъан жыйылыугъа 
ведомствону таматасы ич службаны 
полковниги Аслан Лихов башчылыкъ 
этгенди. Кенгешге Управленияны 
аппараты, частьларыны  эм бёлюм-
лерини начальниклери, федерал 
казна учрежденияланы башчылары 
къатышхандыла. 

 Коллегияны жыйылыууну кезиуюн-
де анда къалауурлукъ  этген служ-
баны, тутулуп тургъанланы  законлу 
праволары бла эркинликлери къалай 
сакъланнганы, юйретиу, кадр эмда  

ачылгъан уголовный ишни тинтип 
бошагъандыла (РФ-ни УК-сыны 159-
чу статьясыны 3-чю кесеги).

Терсленнгеннге 2019 жылда Тыр-
ныауузда абадан тиширыу ауушха-
ныны юсюнден белгили болгъанды. 
Ыннаны уа шахарда фатары бар эди.  
Ол тиширыуну жууукълары болмагъ-
анын, ол себепден журт РФ-ни Граж-
дан кодексини 1151-чи статьясына 
тийишлиликде муниципал иеликге 
бериллигин билгенди. 

Болсада тийишли органлагъа ынна   
фатарны анга саугъалагъаныны 
юсюнден келишимни бергенди. 
Алай тиширыу 2018 жылда ауушхан 
эди, документге уа къол 2019 жыл-
да июньда салыннганды. Алай бла 
жалгъан келишимге таянып, эсепге 
салыу органла журтну эр кишини 
атына жазгъандыла. Алай бла Тыр-
ныауузну администрациясына 501,5 
минг сом къоранч этилгенди. 

ТИКАЛАНЫ Фатима 
хазырлагъанды. 

психология бёлюмлени  ишлери да 
сюзюлгендиле.

   2021  жылны биринчи жарымында  
УФСИН-ни  бёлюмлеринде  болум 
къыйын эди, алай контрольда бол-
гъанды. Бюгюнлюкде ишлери сюдлюк 
болгъанланы, тинтиле тургъанланы 
эмда тутулгъанланы да саны орта эсеп 
бла 1700-ге жетгенди. Отчёт кезиуню 
ичинде республиканы  тюзетиучю 
учрежденияларына эркин этилмеген 
затланы ётдюрюуге къажау  мадар-
ла этилгендиле. Аланы хайырындан  
наркотикледен эмда алагъа ушаш 
веществоладан -211, 720 грамм,  мо-
биль телефонладан да 281 сыйырыл-
гъанды.

Жыйылыуда белгиленнгенича, 
тюрьмеге эркинлик этилмеген затланы 
асламында  тутмакъланы жууукълары, 
ахлулары келтиредиле. Ала наркоти-
клени  посылкала бла неда  ашарыкъ-
ла бла ётдюрюрге кюрешедиле.

Аны бла бирге тюзетиучю  учрежде-
ниялада ишчи жерле къурап, алагъа 
не къадар кёп адамны  салыу жаны 
бла мадарла этилгендиле.  Тылдагъы 
службалада уруннганла  ишлери 
сюдлюк болгъанланы, тутмакъланы 
да  коммунал-жашау болумларын иги-
лендирир ючюн  кёп тюрлю жумушла 
тамамлайдыла. Ол санда колонияла 
кеслерин продуктла бла жалчытырча 
мадарла да этиледиле.

Тюзетиучю учрежденияланы бир 
къауумларыны  оноучуларыны до-
кладларына тынгылагъандан сора, 
тамамланылыргъа керекли ишле 
белгиленнгендиле эмда аланы кете-
риуню жолларын излерге кереклиси 
айтылгъанды. 

Управленияны таматасы Аслан Ли-
хов  отчёт кезиуню ичинде этилмей  
къалгъан  жумушланы туура этгенди. 
Дагъыда бир-бир кёрюмдюле иги да 
алаша болгъанларын эсгертип,  аланы 
къысха заманны ичинде тюзетирге 
буюргъанды.

Жыйылыу жууукъ заманда тамам-
ланылыргъа керекли ишлени белгилеу 
бла бошалгъанды. Ол санда  учреж-
дениялада къаты оператив болумну 
тохташдырыргъа, уголовно-толтуруучу 
объектлени сакълауну тынгылы къу-
раргъа, тутмакъла бла  юйретиу эмда 
ангылатыу ишни  качестволу барды-
рыргъа, колониялада чыгъарылгъан 
продукцияны  сатыуну рыногун кенгер-
тиртирге борч салыннганды.

Саулай алып айтханда, уголовно-
толтуруучу  системаны быйылны алты 
айында иши орталыкъгъа саналгъан-
ды.

Коллегияны ахырында уа  эм иги 
ишчилеге  Аслан Лихов  УФСИН-ни 
грамоталарын бергенди.

                                  Люба АДИЛОВА.

Прокуратура

Следствие управление

Коллегия
Тамамланнган ишле 
сюзюлгендиле

